
ky material synon të paraqesë një panoramë të zhvillimeve të fundit të aktivitetit kreditues 
në vend. Për të përmbushur këtë qëllim, materiali analizon të dhënat monetare për 
portofolin e kredisë, si dhe kushtet e kreditimit. Gjithashtu, pjesë e këtij materiali është 
edhe një përmbledhje e zhvillimeve të fundit të aktivitetit kreditues në vendet e Evropës 
qendrore juglindore (Eqjl). 

Statistikat kryesore të analizuara në këtë material janë:

- të dhënat për aktivitetin kreditues të bankave për sektorin rezident të ekonomisë;
- të dhënat cilësore të marra nga vrojtimi i aktivitetit kreditues;
- Statistikat për çmimin e kredisë, si në monedhën vendase ashtu edhe në euro; 
- të dhënat monetare për vëllimin e kredisë për vendet e rajonit. Vendet e përfshira në 

analizë janë: Bullgari (Bu), kroaci (Cr), rumani (ro), Serbi (Sr), Poloni (Pl), hungari 
(hu), Çeki (CZ), Maqedoni (irjM). 

Materiali mbulon të dhënat e publikuara deri më 20 korrik 2016, të cilat përshijnë 
informacion për të dhënat monetare dhe financiare për muajin maj 2016, dhe të dhënat 
e vrojtimit të aktivitetit kreditues për tremujorin e dytë të vitit 2016. 

PërmbLedHje

Kredia për sektorin privat është rritur me ritme të qëndrueshme në muajt prill-
maj, megjithëse normat e saj mbeten ende të moderuara, rreth nivelit 2.5%. 
Zgjerimi i kredisë është mbështetur në një masë të gjerë nga zhvillimet pozitive 
në portofolin e kredisë për biznese. kredia për individë shfaqet gjithashtu me 
rritje, por me ritme më të ngadalësuara krahasuar me një tremujor më parë. 
kreditimi në lekë vijon të jetë i qëndrueshëm, duke dhënë kontributin kryesor 
në zgjerimin e tepricës së kredisë. 

Kredia për biznese ka shënuar përmirësim të normës vjetore në 2.1% 
mesatarisht në muajt prill-maj, krahasuar me rritjen 1.9% në tremujorin e 
parë të vitit. megjithatë, kërkesa e bizneseve për financim ka mbetur thuajse 
e pandryshuar, ndërsa kushtet e kreditimit raportohen të shtrënguara gjatë 
tremujorit të dytë të vitit. kredia për investime ka dhënë kontributin kryesor në 
zgjerimin e kredisë për biznese, e përqendruar kryesisht në muajin maj, ndërsa 
kredia për qëllime likuiditeti rezulton e ngadalësuar. kredia sipas monedhës 
tregon për përqendrim të rritjes së kredidhënies në monedhë vendase.

Rritja e kredisë për individë është luhatur rreth nivelit prej 3.5% në periudhën 
prill-maj, e mbështetur nga lehtësimi i mëtejshëm i kushteve të kreditimit dhe 
nga rritja e kërkesës. Zgjerimi i kredisë për individë është mbështetur plotësisht 
nga kredidhënia në monedhë vendase, duke kompensuar tkurrjen e tepricës në 
valutë. ecuria sipas qëllimit tregon rritje më të qëndrueshme në terma vjetorë të 
kredisë për blerje banese, ndërsa kredia konsumatore ka shfaqur ngadalësim. 

Normat e interesit të kredisë në muajt prill dhe maj kanë shënuar rënie, si 
kundrejt tremujorit të parë të vitit, ashtu edhe në krahasim me një vit më parë. 
rënia e normave të interesit në lekë mbetet më e spikatur tek individët, si për 
kredinë konsumatore, ashtu edhe për atë hipotekare. bankat kanë ulur marzhet 
e aplikuara për kreditë me rrezik normal dhe komisionet, ndërsa vijojnë të 
zbatojnë politikat e tyre shtrënguese nëpërmjet pjesës më të madhe të kushteve 
jo-interes të kreditimit.

Kredia për sektorin privat vijon përmirësimin gradual edhe në rajon, e nxitur 
nga rikuperimi më i shpejtë i kredisë për individë. rritja e kredisë vijon më 
e fortë për vendet e evropës Qendrore, por përshpejtimi i saj në vendet e 
ballkanit ka ngushtuar hendekun mes këtyre dy rajoneve. në krahasim me 
vendet e tjera të ballkanit, Shqipëria renditet më mirë sa i takon kreditimit të 
bizneseve, por mbetet mbrapa në ritmet e rritjes së kredisë për individë. 

1. kredia Për biZneSe1

kredia për biznese ka shfaqur përmirësim në tremujorin e dytë të vitit 2016. 
Zgjerimi i saj mujor ka qenë i luhatshëm, por dinamika vjetore ka konfirmuar 
tendencën pozitive të nisur që nga fillimi i vitit. duke marrë parasysh edhe 
ecurinë e kursit të këmbimit, kjo dinamikë shfaqet dukshëm më pozitive se në 
vitin 2015. Zgjerimi prej 2.1% i këtij portofoli është mbështetur kryesisht nga 
përmirësimi i ecurisë në kredinë për investime. Bankat vijojnë të ndjekin politika 
konservatore ndaj kreditimit të bizneseve dhe kushtet për to në tremujorin e 
dytë janë shtrënguar. kërkesa e bizneseve për financim shfaqet e dobët, në 
veçanti në segmentin e korporatave. Për tremujorin e tretë, bankat presin një 
lehtësim të kushteve të kreditimit dhe rritje të kërkesës vetëm në segmentin e 
bizneseve të vogla dhe të mesme. 

kredia për biznese në muajt prill dhe maj u rrit me 4.5 miliardë lekë, ndër 
rritjet më të larta të shënuara në dy vitet e fundit. kontributin kryesor në këtë 
përmirësim e dha kredia për investime, e cila shënoi një rritje të ndjeshme 
në muajin maj. Për këto dy muaj, portofoli i kredisë për biznese u zgjerua 
mesatarisht me 2.1% krahasuar me një vit më parë, duke shfaqur përmirësim 
përkundrejt rritjes me 1.9% në tremujorin e parë. Gjithsesi, dinamika vjetore 
e portofolit të kredisë për biznese është ndikuar edhe nga mbiçmimi i kursit 
të këmbimit të lekut ndaj euros, për shkak të dominimit të këtij portofoli nga 
kreditimi në valutë. duke mënjanuar efektin e kursit të këmbimit, zhvillimet 
në tepricën e kredisë për biznese kanë ardhur në përmirësim gjatë pjesës 
së parë të vitit 2016. rritja vjetore e këtij portofoli prej 3.4% është më e 
larta e shënuar për këtë segment në dy vitet e fundit. kontributin kryesor në 

1 të dhënat e kredisë për biznese përjashtojnë efektin e kredive të riklasifikuara në zërat jashtë 
bilancit.

Gra�k 1. Kredia për biznese sipas monedhës dhe qëllimit 

Burimi: Banka e Shqipërisë.

përmirësimin e ecurisë së kredisë për biznese e ka dhënë kreditimi në lekë. 
Zgjerimi vjetor i këtij portofoli shfaqet i përmirësuar në 4.2% për tremujorin e 
dytë. në muajin maj, kredia në lekë e bizneseve përbënte 36% të totalit ose 
0.7 pp më e lartë se në të njëjtën periudhë të një viti më parë. 

Sipas qëllimit të përdorimit të kredisë, vihet re se zgjerimi i portofolit të kredisë 
për biznese është mbështetur nga kredia për investime, duke qenë në linjë 
edhe me kontributin më të lartë që investimet private kanë dhënë në rritjen 
e aktivitetit ekonomik në vend. ndryshimet vjetore të kredisë për qëllime 
investimi shënuan përmirësim në 2.7% në muajin maj, përkundrejt 2.5% në 
mars, ndërsa rritja e kredisë për likuiditet u ngadalësua  në 1.4% përkundrejt 
2.1% që ishte në muajin mars. 

Sipas sektorëve të ekonomisë, portofoli i kredisë për biznese dominohet nga 
kredia për sektorin e tregtisë, hoteleve dhe restoranteve. Pesha e kredisë së 
këtij sektori arriti në 38.1%, duke dhënë kontributin kryesor në zgjerimin e 
portofolit të kredisë për biznese në tremujorin e dytë. ky portofol shënoi një 
rritje vjetore prej 2.9% në fund të muajit maj. kredia për sektorin e ndërtimit 
shfaqet gjithashtu e përmirësuar. kredia për këtë sektor u rrit me 1.7% krahasuar 
me një vit më parë dhe pesha e tij mbeti në 12.8% të kredisë për biznese në 
fund të muajit maj. ndërkohë, kredia për sektorin e industrisë shënoi tkurrje 
me rreth 2% vit mbi vit. kjo ecuri duket të jetë ndikuar kryesisht nga reduktimi i 
kredisë për nënsektorin e prodhimit të energjisë dhe lëndëve të tjera djegëse. 
këto zhvillime sektoriale të financimit të bizneseve janë në linjë me ecurinë e 
aktivitetit ekonomik të secilit sektor në ekonomi. 

analiza e rezultateve të vrojtimit të aktivitetit kreditues, tregon se bankat kanë 
shtrënguar kushtet e kreditimit për bizneset gjatë tremujorit të dytë të  vitit 
2016. Si faktorë kryesorë që kanë ndikuar këtë ecuri, vlerësohet të jenë 
situata makroekonomike dhe rreziku i kredisë, sikurse vihet re nga ecuria e 
treguesit të kredive me probleme të bankave. Pavarësisht reduktimit të raportit 
të kredive me probleme, ai vijon të mbetet i lartë. Problemet strukturore në 

Gra�k 2. Kredia për biznese sipas sektorëve të ekonomisë 

* Përfshin sektorin e tregtisë, hotelerisë dhe restoranteve; kurse shërbimet përfshijnë të gjithë sektorët e 
tjerë të shërbimeve përveç këtyre.

Burimi: Banka e Shqipërisë.

sektorë specifikë të ekonomisë ndikojnë gjithashtu në politikat konservatore që 
bankat aplikojnë për bizneset. Për tremujorin e tretë bankat presin të lehtësojnë 
kushtet e kreditimit vetëm për ndërmarrjet e vogla dhe të mesme, në linjë me 
politikat e tyre të kreditimit për të rritur portofolin në këtë segment. ndërkohë, 
për biznesin e madh këto kushte priten të mbeten të shtrënguara. në linjë me 
këto zhvillime, ato presin rritje të kërkesës për kredi nga bizneset në tremujorin 
e tretë të vitit, kërkesë e cila pritet të gjenerohet nga ndërmarrjet e vogla dhe 
të mesme. 

Gra�k 3. Standardet dhe kërkesa e kredisë për biznese* 

*Në gra�kun majtas të dhënat paraqesin indeksin e balancës kumulative neto (T4’09=100) që është 
llogaritur bazuar në rezultatet e vrojtimit të aktivitetit kreditues 

https://www.bankofalbania.org/previewdoc.php?�le_id=8629  
Burimi: Banka e Shqipërisë.

2. kredia Për indiVidë2

kredia për individë ka vijuar të shfaqë rritje të qëndrueshme edhe në tremujorin 
e dytë të vitit. Përmirësimi i vazhdueshëm i kushteve të kreditimit në vitet e fundit 
ka ndikuar në ecurinë pozitive të portofolit të kredisë për individë. Zgjerimi i tij 
në terma vjetorë është mbështetur si nga kredia e dhënë për qëllime konsumi, 
ashtu dhe ajo për blerje banese. kreditimi në monedhë vendase ka mbështetur 
plotësisht zgjerimin e portofolit të kredisë për individë. Bankat raportojnë për 
rritje të kërkesës për kredi edhe gjatë tremujorit të dytë të vitit. Për tremujorin 
e tretë 2016, bankat presin lehtësim të kushteve të kreditimit dhe rritje të 
kërkesës për kredi nga individët. 

kredia për individë ka shënuar rritje me rreth 3.5% në muajt prill-maj, krahasimisht 
më e ulët kundrejt normës mesatare të rritjes prej 3.9% në tremujorin e parë të 
vitit. kjo ecuri është diktuar nga ngadalësimi i ritmeve të kredisë për konsum 
gjatë periudhës prill-maj. kredia konsumatore shënoi normë vjetore rritjeje me 
rreth 10.8%, kundrejt 12.4% që rezultonte në tremujorin e parë të vitit. në 
terma mujorë, zgjerimi i portofolit të kredisë për individë është mbështetur 
kryesisht nga kredia e dhënë për blerje banese. ecuria e këtij portofoli rezulton 
e qëndrueshme, duke reflektuar ofertat e shtuara për këtë segment me produkte 
me kushte të favorshme. megjithëse bankat raportojnë për rritje të kërkesës për 
kredi për blerje banese në tremujorin e fundit, zgjerimi i këtij portofoli mbetet 
ende i plogësht. norma vjetore e rritjes së kredisë për blerje banese u luhat 
rreth vlerës 2.5% në periudhën prill-maj, duke rezultuar më e ulët kundrejt 
normës mesatare prej 3% të regjistruar në tremujorin e parë. 

ecuria e kredisë së individëve sipas monedhës është mbështetur plotësisht nga 
kreditimi në monedhë vendase. kredia për individë në lekë është zgjeruar 
mesatarisht me 9.3% në muajt prill-maj, duke balancuar tkurrjen e kredisë 
në valutë. orientimi i kreditimit drejt monedhës vendase është ndikuar si nga 
faktorë të kërkesës, ashtu edhe nga faktorë të ofertës. nga ana e kërkesës, 
procesi i formalizimit ka mbështetur afrimin e klientëve të rinj në sistemin bankar, 
duke nxitur kërkesën për kredi në përputhje me monedhën në të cilën ata kanë 
të ardhurat e tyre. njëkohësisht, agjentët ekonomikë janë ndërgjegjësuar më 
shumë për rreziqet e ekspozimit ndaj kursit të këmbimit për huamarrjen në 
valutë. nga ana e ofertës, reduktimi i diferencës së normave të interesit midis 
lekut dhe euros, si edhe politikat e bankave me oferta tërheqëse në monedhë 
vendase kanë shtuar më tej interesin për kredimarrje në monedhë vendase. 
kredia në lekë zë një peshë prej rreth 54.5% ndaj totalit të kredisë për individë, 
duke shënuar rritje të mëtejshme krahasuar me 51.6% që shënonte në të njëjtën 
periudhë të një viti më parë. nga ana tjetër, teprica e kredisë në valutë është 
reduktuar me rreth 2.6% mesatarisht në periudhën prill-maj. kjo ecuri reflekton 
2 të dhënat e kredisë për individë përjashtojnë efektin e kredive të riklasifikuara në zërat jashtë 

bilancit. 

kërkesën e ulët të kredisë në valutë, e cila konfirmohet edhe nga rritja e pakët 
e kredisë së re të dhënë në monedhë të huaj. tkurrja e portofolit të kredisë për 
individë në valutë është materializuar në të dy portofolet, si në atë për qëllime 
konsumi dhe në atë për blerje banese. megjithatë ecuria e këtij portofoli ka 
reflektuar edhe mbiçmimin e lekut ndaj monedhës euro. duke e pastruar nga 
ky efekt, reduktimi vjetor i portofolit të kredisë për individë në valutë do të ishte 
më i ulët. Portofoli në total i kredisë për individë, duke përjashtuar efektin e 
kursit të këmbimit, do të shënonte një rritje vjetore prej 4.7%. 

rezultatet e vrojtimit të aktivitetit kreditues konfirmojnë lehtësim të standardeve 
të kredisë për individë në tremujorin e dytë të vitit 2016. Lehtësimi i kushteve 
të kreditimit është mbështetur nga gjendja e mirë e likuiditetit të bankave 
dhe mjaftueshmëria e kapitalit të tyre. në linjë me lehtësimin e standardeve, 
bankat raportojnë se individët kanë shtuar kërkesën për financim gjatë kësaj 
periudhe, e cila është vënë re edhe në rritjen e kredisë së re dhënë për 

Gra�k 5. Standardet dhe kërkesa e kredisë për individë sipas qëllimit 
të përdorimit*

*Indeksi i balancës kumulative neto (T4’09=100) është llogaritur bazuar në rezultatet e vrojtimit të 
aktivitetit kreditues. https://www.bankofalbania.org/previewdoc.php?�le_id=8629

Burimi: Banka e Shqipërisë.

Burimi: Banka e Shqipërisë.

individët në muajt prill-maj. kërkesa e individëve për kredi në tremujorin e 
dytë të vitit vlerësohet të jetë nxitur nga nevoja e familjarëve për financimin 
e konsumit dhe për blerje banesash, njëkohësisht me lehtësimin e kushteve të 
kreditimit dhe vendimet e bankës së Shqipërisë. në ndryshim nga një tremujor 
më parë, faktorë të tjerë si zhvillimet në tregun e pasurive të paluajtshme 
dhe burimet alternative të financimit kanë kontribuar pozitivisht në nxitjen e 
kërkesës për kredi të individëve. 

3. Çmimi i krediSë dHe kUSHtet e tjera të 
kreditimit

normat e interesit të kredisë në muajt prill dhe maj kanë shënuar rënie, si 
kundrejt tremujorit të parë të vitit, ashtu edhe në krahasim me një vit më parë. 
rënia e normave të interesit në lekë mbetet më e spikatur tek individët, si 
për kredinë konsumatore, ashtu edhe për atë hipotekare. Bankat kanë ulur 
marzhet e aplikuara për kreditë me rrezik normal dhe komisionet, ndërsa 
politikat shtrënguese i zbatojnë nëpërmjet pjesës më të madhe të kushteve 
jo-interes të kreditimit.

norma e interesit të kredisë në lekë ka shënuar rënie në muajt prill dhe maj, 
duke rezultuar përkatësisht 6.00% dhe 7.29% në këta muaj. Vlera veçanërisht 
e ulët në muajin prill i dedikohet financimit afatshkurtër dhënë për një kompani 
publike. duke mënjanuar këtë kredi nga llogaritjet, norma mesatare e interesit 
për muajin prill rezulton 7.56%. në terma mesatarë, interesi i kredisë në lekë 
në muajt prill dhe maj3 është rreth 0.2 pp më i ulët se në tremujorin e parë 
të vitit, dhe rreth 1.0 pp më i ulët se në tremujorin e dytë të një viti më parë.

marzhi i ndërmjetësimit - diferenca e normës së interesit të kredisë kundrejt 
asaj të depozitave - është shfaqur i qëndrueshëm në pesë muajt e parë të vitit, 
duke u luhatur rreth vlerës mesatare të tij në katër vitet e fundit, prej 6.6 pp. 
Politika monetare lehtësuese e ndjekur nga banka e Shqipërisë duket se është 
reflektuar njësoj në politikat e çmimit të bankave, si në kredidhënie, ashtu edhe 
në akumulimin e depozitave. norma e interesit për këto të fundit ka vijuar 
rënien edhe në muajt prill dhe maj, duke rezultuar mesatarisht 0.87%, nga 
1.14% që shënonte në tremujorin e parë të vitit.

3 të gjitha llogaritjet në vazhdim përjashtojnë kredinë e sipërpërmendur për kompaninë publike.

Gra�k 6. Ecuria e normave të interesit në lekë

Burimi: Banka e Shqipërisë.

reduktimi i normave të interesit në lekë mbetet më i spikatur tek kreditë për individë. 
norma mesatare e interesit të kredive për individë në muajt prill dhe maj ishte rreth 
0.64 pp më e ulët se në tremujorin e parë dhe rreth 1.78 pp më e ulët se një vit 
më parë. në këta muaj, individët kanë përfituar norma më të ulëta veçanërisht 
për kredinë konsumatore, ndërkohë që norma e interesit për kredinë hipotekare ra 
më pak dhe ajo për kredinë overdraft ishte e njëjtë me tremujorin e parë të vitit.
 

bankat kanë lehtësuar më tej kushtet e kreditimit për individët në tremujorin 
e dytë të vitit. krahas uljes së normave të interesit, ato kanë aplikuar edhe 
komisione më të ulëta. nga ana tjetër, bankat pohojnë për rritje të marzhit 
të aplikuar për kreditë e konsideruara si më me rrezik. ecuria e kushteve të 
tjera jo-çmim ka qenë kryesisht në kahun shtrëngues, ndonëse me ndryshime 
shumë të vogla në krahasim me tremujorin e mëparshëm. kështu, elementë si 
madhësia e kredisë, maturiteti i saj dhe raporti këst/të ardhura janë përdorur 
nga bankat për të racionuar më me kujdes kreditimin e individëve. 

Gra�k 8. Ndryshimi i normave të interesit të kredive në lekë (majtas) dhe 
ecuria e kushteve të tjera të kreditimit (djathtas) për bizneset

Burimi: Banka e Shqipërisë.

norma mesatare e interesit për kreditë në lekë për bizneset në muajt prill dhe 
maj ka mbetur thuajse e pandryshuar nga niveli mesatar i shënuar në tremujorin 
e parë të vitit. megjithatë, qëndrueshmëria e saj në këta dy muaj reflekton ecuri 
të ndryshme të normave të interesit sipas qëllimit të përdorimit të kredisë. kështu, 
normat e interesit për kreditë për investime rezultojnë me rënie të ndjeshme 
kundrejt tremujorit të parë të vitit. edhe normat e interesit për financimin e pasurive 
të paluajtshme dhe ato për kapital qarkullues janë lehtësisht më të ulëta, ndërkohë 
që normat e interesit për kreditë overdraft janë rritur. në krahasim me një vit më 
parë, norma e interesit për bizneset është rreth 0.74 pp më e ulët, duke reflektuar 
rënien më të madhe të normave të interesit për kreditë për investime. 

bankat kanë ruajtur një përqasje më konservatore ndaj kreditimit të bizneseve 
në krahasim me financimin e individëve. edhe në tremujorin e dytë të vitit, ato 
raportojnë për shtrëngim të mëtejshëm të kushteve të kreditimit për bizneset, 
të realizuara kryesisht nëpërmjet rritjes së kërkesave për kolateral dhe 
marzhinalisht dhe nëpërmjet uljes së maturitetit të kredive të dhëna. ndërkohë, 
ulja e komisioneve dhe rritja e madhësisë së kredisë kanë qenë faktorë me 
ndikim lehtësues në kushtet e kreditimit për bizneset.

normat e interesit për kreditë në euro në muajt prill dhe maj rezultuan përkatësisht 
5.54% dhe 4.23%. interesi i muajit maj u ndikua nga një kredi me normë 
veçanërisht të ulët. duke përjashtuar këtë kredi, norma e interesit për muajin maj 
rezulton 4.82%. në terma mesatarë4, interesi i kredive në euro në këta dy muaj 
është rreth 0.24 pp më i ulët se në tremujorin e parë të vitit, duke reflektuar rënien 
e interesave në kreditë afatshkurtra (deri në 1 vit) dhe në ato afatmesme (1-3 vjet). 
normat e interesit në segmentet e tjera të kredisë kanë mbetur në nivele të njëjta 
me ato të tremujorit të parë të vitit. Sipas qëllimit të përdorimit, rënia e normave të 
interesit në euro ka qenë e pranishme në kreditë për mbështetje me likuiditet për 
bizneset dhe në kreditë konsumatore të individëve. në krahasim me tremujorin e 
dytë të vitit të kaluar, norma mesatare e interesit në muajt prill dhe maj është rreth 
0.79 pp më e ulët, duke reflektuar rënie në të gjitha segmentet e kredisë në euro. 
4 të gjitha llogaritjet në vazhdim përjashtojnë kredinë e sipërpërmendur në muajin maj.

Gra�k 9. Ecuria e normave të interesit në euro

Burimi: Banka e Shqipërisë, Banka Qendrore Evropiane.

4. tendencat e kreditimit në Vendet e rajonit

në rajon, kredia për sektorin privat vijon përmirësimin gradual edhe në muajt 
prill dhe maj, e nxitur nga rikuperimi më i shpejtë i kredisë për individë. rritja 
e kredisë vijon më e fortë për vendet e Evropës qendrore, por përshpejtimi i 
saj në vendet e Ballkanit ka ngushtuar hendekun mes këtyre dy rajoneve. në 
krahasim me vendet e tjera të Ballkanit, Shqipëria renditet më mirë sa i takon 
kreditimit të bizneseve, por mbetet mbrapa në ritmet e rritjes së kredisë për 
individë. 

kredia për sektorin privat ka vijuar të rritet në pjesën më të madhe të vendeve 
të rajonit edhe në muajt prill dhe maj. rritja vjetore e saj rezultoi mesatarisht 
5.1% në këta dy muaj, nga 4.9% që shënonte në fund të tremujorit të parë 
të vitit. rimëkëmbja e kreditimit në rajon vazhdon të mbështetet nga rritja e 
kredisë për individë, e cila ka shfaqur ecuri më të mirë se ajo për biznese në 
thuajse të gjitha vendet. tendencat për ulje të ekspozimit të grupeve të mëdha 
bankare në rajon kanë vijuar, por me një ritëm më të moderuar. Përgjithësisht, 
bankat e huaja të pranishme në rajon tregojnë për një rikuperim të kërkesës 
për kredi, ndërkohë që kushtet e kreditimit mbeten në thelb të pandryshuara, 
duke zgjeruar kështu hendekun mes kërkesës dhe ofertës për kredi5. në pjesën 
e mbetur të vitit, pritet një lehtësim i kushteve të kreditimit në terma mesatarë 
për rajonin, duke iu përgjigjur më mirë rritjes së kërkesës për kredi. 

në krahasimin rajonal, kredia për sektorin privat në Shqipëri ka shënuar 
rritje të krahasueshme me mesataren e vendeve të ballkanit. ajo renditet pas 
5 Vrojtimi i aktivitetit kreditues në vendet e Evropës qendrore dhe juglindore, korrik 2016. 

http://www.eib.org/attachments/efs/economics_cesee_bls_2016_h1_en.pdf

Gra�k 10. Ecuria e kredisë për sektorin privat në vendet e Evropës 
Qendrore dhe Juglindore* 

* Rajoni i Ballkanit përfshin Serbinë, IRMJ-në, Kroacinë, Bullgarinë dhe Rumaninë. Rajoni i Evropës 
Qendrore përfshin Çekinë, Poloninë dhe Hungarinë. Në gra�kun djathtas, balancat pozitive/negative 

nënkuptojnë lehtësim (rritje) /shtrëngim (rënie) të kushteve (të kërkesës për kredi).
Burimi: Banka e Shqipërisë, bankat qendrore dhe zyrat e statistikave të vendeve përkatëse. Kushtet e 

kreditimit dhe kërkesa për kredi në rajon janë marrë nga Vrojtimi i Aktivitetit Kreditues në vendet e 
EQJL-së, Banka Evropiane e Investimeve.

irjm-së, rumanisë dhe Serbisë, duke lënë pas bullgarinë dhe kroacinë. me 
përjashtim të Hungarisë, e cila vijon të regjistrojë rënie të kredisë për sektorin 
privat, vendet e tjera të evropës Qendrore – Polonia dhe Çekia – kanë ruajtur 
ritme të qëndrueshme të rritjes, në nivele më të larta se vendet e ballkanit. 
megjithatë, përshpejtimi i kredisë në këto të fundit ka sjellë edhe ngushtimin 
e hendekut në rritjen e kredisë mes tyre dhe vendeve të evropës Qendrore.

kredia për biznese në rajon është shfaqur e përmirësuar në muajt prill dhe 
maj. ajo ka shënuar rritje vjetore prej mesatarisht 4.1% në këta muaj, nga 
3.4% që shënonte në tremujorin e parë të vitit. ndryshimi vjetor i saj ka 
kaluar në territor pozitiv për pjesën më të madhe të vendeve, me përjashtim të 
kroacisë dhe Hungarisë, në të cilat ky portofol vijon tkurrjen, por me ritme më 
të moderuara. Vendet e evropës Qendrore – Çeki dhe Poloni – mbeten ato 
me ecuri më të mirë të kredisë për biznese. në krahasim me fundvitin e kaluar, 

Gra�k 12. Ecuria e kredisë për individë në vendet e Evropës Qendrore 
dhe Juglindore

Burimi: Banka e Shqipërisë, bankat qendrore dhe zyrat e statistikave të vendeve përkatëse.

Gra�k 11. Ecuria e kredisë për biznese në vendet e Evropës Qendrore 
dhe Juglindore

Burimi: Banka e Shqipërisë, bankat qendrore dhe zyrat e statistikave të vendeve përkatëse.

përmirësime të dukshme vërehen edhe në Shqipëri dhe Serbi. ndërkohë, në 
irjm kredia për biznese ka vijuar ngadalësimin e nisur që gjatë vitit 2015.

kredia për individë ka vijuar rritjen e qëndrueshme dhe mbetet nxitësi kryesor 
i kreditimit në rajon. në muajt prill dhe maj, ajo është rritur mesatarisht me 
5.8%, duke shfaqur përmirësim kundrejt tremujorit të parë (4.7%). ndryshe nga 
kredia për biznese, rajoni i ballkanit është ai me rritjen më të shpejtë të kredisë 
për individë. kështu, kredia për individë ruan ritme të larta të rritjes në irjm 
dhe është përshpejtuar në rumani dhe Serbi. në Shqipëri, ajo mbetet pranë 
niveleve të regjistruara në fundvitin e kaluar, të cilat janë më të moderuara se 
në vendet e sipërpërmendura. ndërkohë, në bullgari dhe kroaci kredia për 
individë ka dhënë shenja rikuperimi pas një periudhe tkurrjeje. ndër vendet 
e evropës Qendrore, në Poloni dhe Çeki kredia për individë është rritur me 
ritme të qëndrueshme, ndërkohë që në Hungari ajo vijon të tkurret, por me 
ritëm më të ulët.


